Sula vs roimh
Úsáidtear an focal “sula” (“sular” san Aimsir Chaite, ach amháin leis na briathra neamhrialta seo: sula raibh, sula bhfaca, sula ndearna, sula bhfuair, sula ndúirt, sula ndeachaigh) roimh bhriathra leis an gciall before a léiriú.  
· D’ith mé bricfeasta sular fhág mé an teach.

· Rithim ar scoil sula gcíoraim mo chuid gruaige.

· Déanaim m’obair bhaile sula n-ithim mo dhinnéar.

· Labhróidh mé leat sula bhfágfaidh mé an teach amárach.

· Rachainn abhaile sula dtosódh sé ag cur báistí dá mbeadh an réamhfhaisnéis go dona.

Ar an lámh eile, úsáidtear an focal “roimh” chun before a léiriú roimh ainmfhocail.  Bíonn an t-ainmfhocal sa tuiseal tabharthach (ní sa ghinideach m.sh. roimh an Nollaig ní roimh na Nollag).  
· D’fhág mé an teach roimh Áine.

· Déanaim m’obair bhaile roimh am dinnéir.

· Tosóidh mé ag staidéar roimh na triailscrúduithe.

· Beidh sos againn roimh an gCáisc.

· Chuideoinn le mo mháthair roimh an mbricfeasta dá n-iarrfadh sí orm.

Is féidir, chomh maith, an focal “roimh” a úsáid roimh an ainm briathartha (an chuid den bhriathar a úsáidtear le “ag” m. sh. dul, imeacht, críochnú, suí, seasamh, ithe, ól…)
· Roimh imeacht dom, chuir mé orm mo chóta.

· Roimh dhul do Sheán go Meiriceá, d’fhág sé slán againn.

· Chuir sí críoch leis an aiste roimh ithe.

Le foghlaim:
Sula + urú


Sular + h
Roimh + h


Roimh + an + urú

Cuir isteach an focal ceart- sul(ar) nó roimh  sna spásanna thíos.
1. Léigh mé an nuachtán _____________ ith mé mo bhricfeasta.

2. Labhróidh mé leat amárach faoin gcóisir ​​​​​​​​​​​​​​​_____________ ndéanfaidh mé socrú le Séamus.

3. Chríochnaigh sí an obair bhaile ______________ imeacht amach di.

4. Scríobh an file an dán seo ____________ fhág sé an ceantar den uair dheireanach.

5. Chuir tiománaí an bhus glaoch ar na gardaí _________ raibh taom croí ag na paisinéirí sa dán Gealt?.

6. Bhí cupán tae ag Maigdiléana _____________ fhág sí an caifé.

7. Léigh mé an sliocht _____________ fhreagair mé na ceisteanna.

8. D’fhág mé airgead sa bhosca _______________ fhág mé an séipéal.

9. Mharaigh Hitler na milliúin daoine _____________ a bhás féin.
10. Ceannóidh mé ubh Cásca ____________ an gCáisc.

11. Beidh orm 510 pointe a fháil ____________ bhfaighidh mé áit san ollscoil.

12. Déanfaidh mé tuilleadh staidéir ar an mbitheolaíocht _______________ n-imeoidh mé go dtí an dioscó.

13. Deirim mo phaidreacha i gcónaí ____________ ithe.

14. Ólaim pionta uisce i gcónaí _____________ dhul a luí.

15. Déanaim m’obair bhaile ______________ n-ithim béile.

Cuir isteach an focal ceart sna spásanna thíos agus déan cibé athrú eile is gá ar na focail a leanann é.
Sampla: D’ól sí cupán tae _______ (fág) sí an chistin.  D’ól sí cupán tae sular fhág sí an chistin.
1. Scríobh síos d’ainm ansin ________________ imeacht as an seomra.

2. Tagann ceo go Mín na Craoibhe ___________ (teacht) na hoíche.
3. Caithfidh tú do dhinnéar uilig a ithe __________ (imíonn) tú ón tábla.
4. Scríobhadh an dán Bímse Buan ar Buairt gach Ló _______________ (Éirí) Amach 1916.

5. Tharla Teitheadh na n-Iarlaí ______________ scríobhadh an dán sin.

6. Thit Máire Mhac an tSaoi i ngrá le Jack ______________ (chuaigh) sí abhaile.

7. Thit sí i ngrá le Jack _______________(imeacht) abhaile óna laethanta saoire.

8. Chaith Máirtín Ó Díreáin a óige ar oileán Árainn ____________ (fág) sé an t-oileán le dul go Gaillimh.

9. Chónaigh sé ar feadh tréimhse i nGaillimh ______________ (bog) sé go Baile Átha Cliath.

10. D’imir an Cearrbhach Mac Cába cleasanna ar an Diabhal ___________ (fuair) an Cearrbhach bás.

11. ______________ raibh léamh ag na daoine, chaith siad na hoícheanta ag insint scéalta.

12. ______________ (dul) ar neamh dó d’imir an Cearrbhach cártaí ina aonar.

13. ____________ (tús) an scéil bhí clú agus cáil ar Choileach Ghleann Phádraig.

14. ________________ (réitigh) an tréadlia an scéal, léirigh sí go raibh an-tuiscint aici ar chúrsaí an tsaoil.
15. ___________ (pósadh) bhí an bhean óg sásta go leor lena saol.  Ina dhiaidh, ní raibh.

16. _______________ (dul) ag ól, fuair Tomás agus Muiris airgead le caitheamh ar a rogha bealach.

17. D’ól an bheirt acu an iomarca _____________ (caith) siad aníos.

18. Faighimid amach ____________ (deireadh) an scéil, go raibh aithne ag an bheirt phríomh-charachtar ar a chéile nuair a bhí siad níos óige..

19. ________________ (tóg) an bhanaltra Nóinín amach sa ghairdín, is léir go raibh an seanfhear uaigneach sa ghairdín leis féin.

20. __________ (deireadh) an scánnáin bíonn cúrsaí idir Clare agus Eoin réitithe.
